Bosna i Hercegovina     
                            Босна и Херцеговина
	[image: image1.wmf] 




Sud Bosne i Hercegovine

Суд Босне и Хецеговине

Broj: S1 3 Iž 049821 24 Iž                                                                              Sarajevo, 07.11.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političkog subjekta 
Srpska demokratska stranka-Volja naroda sa sjedištem u Loparama ulica Cara Dušana broj 130/2 koju zastupa predsjenik stranke Zoran Latinović, izjavljenoj protiv odluke Centralne izborne komisije Bosne i Hercegovine broj: 05-01-07-5-1517/24 od 23.10.2024. godine o utvrđenoj odgovornosti za preuranjenu izbornu kampanju, na nejavnoj sjednici, održanoj 07.11.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politički subjekt Srpska demokratska stranka-Volja naroda odgovorna što je putem društvene mreže Facebook na stranici „SDS Novo Goražde“ vodila preuranjenu izbornu kampanju,  pa joj se na osnovu člana 7.1 i člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 3) i stav 2. Izbornog zakona BiH izrečena novčana kazna u iznosu od 4.500,00 KM (četirihiljade i pet stotina konvertibilnih maraka). 
Protiv ovog rješenja žalbu je blagovremeno podnio politički subjekt Srpska demokratska stranka-Volja naroda zbog povrede pravila postupka, pogrešno i nepotpuno utvrđenog činjeničnog stanja pogrešne primjene materijalnog prava. Prije svega ukazuju da je Centralna izborna komisija o primljenom prigovoru odlučila istekom zakonom propisanog roka od 48 časova, te da je trebala odbaciti prigovor kao neblagovremen, a ne postupak voditi po službenoj dužnosti. Osporava nadležnost CIK za postupanje po prigovoru jer iz člana 6.4 Izbornog zakona jasno proizilazi da se radi o prvostepenoj nadležnosti Opštinske izborne komisije. Smatra da sve ukazano utiče na zakonitost pobijane odluke, kao i činjenica da dispozitiv odluke ne sadrži elemente propisne članom 199 Zakona o upravnom postupku BiH zbog čega se ne može identifikovati obilježje biča prekršaja. Osporava da predmetna objava ima karakter izborne kampanje jer ne sadrži promociju političkog subjekta, promociju kandidata, niti sadrži poziv za glasnaje i predlaže da se žalba uvaži i pobijana odlukaponišti.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijanu odluku donijela u okviru svoje nadležnosti, na osnovu utvrđenja da objava na društvenoj mreži ima karakter preuranjene izborne kampanja i da je dostavljena sa aktivnog profila žalioca.
Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine dana 08.08.2024. godine primila prigovor podnesne od Saveza nezavisnih socijaldemokrata-SNSD-Milorad Dodik da je na Facebook stranici „SDS Novo Goražde“ dana 05.06.2024. godine objavljivanjem kandidata i nosioca liste vođena preuranjena izborna kampanja. 

Preuzimajući saznanja iz neblagovremne prijave kao inicijativu za postupanje po službenoj dužnosti, Centralana izborna komisija BiH zatražila izjašnjenje političkog subjekta Srpska demokratska stranka-Volja naroda. Nakon uvida u kompletan spis sa dostavljenim snimkom objave sa društvene mreže Facebook, te dato izjašnjenje Centralna izborna komisija BiH donijela je osporenu odluku o utvrđenoj odgovornosti žalioca jer je njena organizaciona jedinica Novo Goražde putem svoje stranice na društvenoj mreži Facebook vršio preuranjenu izbornu kampanju, čime je prekršila pravila ponašanja u izbornom periodu iz člana 7.1 Izbornog zakona BiH. 
Cijeneći pravilnost i zakonitost pobijane odluke, apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo.

 
U pobijanoj odluci cijenjena je odredba člana 1.1 a stav 1 tačka 8  Izbornog zakona (Sl. glasnik BiH br. 23/01 sa izmjenama) koja propisuje da preuranjena kampanja predstavlja svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Kada se cijeni da je odredbom tačke 7 citiranog člana propisano da period izborne kampanje počinje 30 dana prije otvaranja biračkih mjesta i završava 24 sata prije otvaranja biračkih mjesta, tokom kojeg perioda subjekti na zakonom utvrđen način upoznaju birače i javnost sa programima i kandidatima za predstojeće izbore, nesumnjivo da svaka promocija političke stranke prije zakonom propisanog perioda je preuranjena, pa tako i objava SDS Novo Goražde od 05.06.2024. godine, pod uslovom da sadržaj objave ima karakter izborne kampanje.


Citirana odredba pod izbornom kampanjom podrazumjeva upoznavanje birača i javnosti sa programom i kandidatima. Suprotno navodima žalbe predmetna objava SDS Novo Goražde ne njenoj Facebook stranici ima zakonom propisana obilježja izborne kampanje jer nesumnjivo u tekstualnim dijelu i priloženim fotografijama vrši promociju kandidata za Lokalne izbore 2024. godine i šalje jasnu političku poruku. Dakle, prema zakonskoj odredbi izbornu kampanju ne čini samo iznošenje programa političkog subjekta nego i upiznavanje javnosti sa kandidatima, a kako je to izvršeno prije potvrđivanja i objavljivanja kandidatskih lista, ima karakter izborne kapmanje.
Budući da odredba člana 7.1 Izbornog zakona zabranjuju preuranjenu izbornu kampanju putem elektronskih, onlajn i štampanih medija, putem društvenih mreža ili bilo kojeg oblika javnog oglašavanja kampanje, CIK BiH pravilno je utvrdila da oglašavanje na društvenoj mreži SDS Novo Goražde, kako u pogledu sadržaja objave, tako i u pogledu načina i vremena objavljivanja, ima elemente preuranjene izborne kampanje. Pri tome dispozitiv pobijane izreke sadrži sve podatke koji ukazuju za koje ponašanje i sa kojim posljedicama i na kojem zaknskom osnovu je utvrđena odgovornost žalioca.

Neprihvatljivo je ukazivanje žalbe da Centralna izborna komisija BiH nije bila ovlaštena za donošenje pobijane odluke. Naime, odredba člana 6.4 i 6.6 Izbornog zakona ne propisuju izričito nadležnost Centralne izborne komisije BiH za postupanje po prijavama za preuranjenu izbornu kampanju. Na isti način nadležnost Centralne izborne komisije BiH propisana je članom 6 Uputstva o procedurama za rješavanje po prigovorima i žalbama podnesnim u izbornom procesu (Sl. glasnik BiH br. 2 sa izmjenama). Međutim, u stavu 2 citiranog člana Uputstva, propisana je prvostepena nadležnost CIK-a po prigovorima zbog povreda pravila Poglavlja 16 koji u članu 16.14 stav 3 propisuje zabranu vođenja preuranjene plaćene izborne kampanje koju sankcioniše primjenom člana 19.9. stav 1 tačka 23. Ukoliko je Centralna izborna komisija BiH ovlaštena da ispituje postojanje kršenja zabrane vođenja plaćene preuranjene izborne kampanje, nema smetnje da odlučuje i u slučaju preuranjene izborne kampanje koja nije plaćena, jer bi svako drugačije tumačenje dovelo do nejednakosti u primjeni prava koje ne bi opravdalo prenošenja odlučivanja na opštinske izborne komisije.
Odredba člana 6.2 Izbornog zakona ovlastila je Centralnu izbornu komisiju BiH da postupa po službenoj dužnosti po saznanju za učinjenu povredu, pri čemu rokovi i način saznanja nisu zakonom ograničeni. Time je sazanje iz prijave može biti osnov za postupanje po službenoj dužnosti, pri čemu nema značaja da li prijava sadrži sve propisane elemente i d ali je blagovremena, ukoliko Centralna izborna komisija preuzme po službenoj dužnosti da provjeri osnovanost takve prijave. 


Ukazivanje žalbe da Centralna izborna komisija BiH pobijanu odluku nije donijela u rokovima propisanim Izbornim zakonom i Uputstvom  je osnovano, ali nema uticaja na njemu pravilnost. Naime, poštovanje roka za odlučivanje o prigovoru ima značaja samo kada se odlučuje o povredi prava ustanovljenih Izbornim zakonom od čijeg rješavanja zavise rokovi predviđeni Uputstvom o rokovima i redosljedu izbornih aktivnosti za Lokalne izbore 06.10.2024. godine (Sl. glasnik BiH br. 31/24) koji obezbjeđuju kontinuitet izbornog perioda, a što zahtjeva efikasnost u rješavanju. U konkrentom slučaju ne radi se o povredi izbornog prava od čijeg rješavanja zavisi odvijanje rokova iz Uputstva o rokovima i stoga donošenje pobijane odluke dva mjeseca nakon prijema prigovora, nema za posljedicu njenu nezakonitost.
Vođenjem preuranjene izborne kampanje vrši se povreda odredbe člana 7.1 Izbornog zakona za koji prekršaj odgovara politički subjekt prema članu 19.9 stav 1 tačka 3 Izbornog zakona. Međutim, prema stavu 2 citiranog člana politički subjekt odgovara kada povredu počini i njen pristalica, pa je CIK BiH pravilno utvrdio odgovornost žalioca kome je izrekao novačanu kaznu nešto višu od zakonskog minimima, cijeneći da je žalilac u ovom izbornom ciklusu već tri puta kažnjavan za identično postupanje. 

Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                       Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

